
АЛИШЕР НАВОИЙНИНГ “ТАРИХИ АНБИЁ ВА ҲУКАМО” АСАРИДА 

ПАЙҒАМБАРЛАР ГЕНЕЗИСИ ТАҲЛИЛИ 

  

Долзарблиги (Relevance). Чиғатой адабиѐтининг энг йирик вакили Алишер 

Навоий ѐзиб қолдирган 30 га яқин асар мазмунан ранг-баранглиги билан доимо 

тадқиқотчилар назарида. Шоир адабиѐтшунослик, тилшунослик, тасаввуф ва 

тарихнавислик соҳасида ҳам махсус асарлар битиб, XV аср туркий халқлар илм фани 

ривожига улкан ҳисса қўшди. Алишер Навоий лирикаси ва адабиѐтшуносликка 

дахлдор асарлари қаторида тарихий мавзудаги битикларини тадқиқ этиш адабий 

манбашунослик учун қимматли маълумотлар тақдим этади. Хусусан, Алишер 

Навоийнинг тарих илмига оид илк асари ―Тарихи анбиѐ ва ҳукамо‖ оламнинг 

яратилиши, пайғамбарларнинг тарихи ҳамда айрим ҳаким зотларнинг сифатлари 

тўғрисида ҳикоя қилади. Асар сюжетининг асосини ташкил этувчи пайғамбарлар 

генезиси орқали Навоий яшаган давр тафаккури, дунѐни англаш мезонлари тўғрисида 

муҳим маълумотларга эга бўлиш мумкин.  

Туркий адабиѐтда ―анбиѐлар тарихи‖ туркумига оид иккинчи йирик асар бўлмиш 

―Тарихи анбиѐ ва ҳукамо‖дан ўрин олган пайғамбарларни ягона тизимга 

бирлаштириш, набийлар генезисини шакллантиришга оид тадқиқот кам учрайди.  

Тадқиқотимиз мақсади (The purpose of our study) ―Тарихи анбиѐ ва ҳукамо‖ 

асаридаги пайғамбарлар генезисини тадқиқ этиш. 

Тадқиқот материаллари ва усуллари (Research materials and methods). Ишда 

Алишер Навоийнинг ―Тарихи анбиѐ ва ҳукамо‖, Носируддин Бурхонуддин 

Рабғузийнинг ―Қисаси Рабғузий‖ асаридан фойдаланилди.  

Тадқиқотда илмий назарий таҳлил, тарихий қиѐслаш, матн талқини, статистик 

таҳлил усулларидан фойдаланилган. 

 Олинган натижалар ва уларнинг муҳокамаси (The results obtained and their 

discussion). Алишер Навоийнинг тарих илмига бағишланган икки асари маълум. 

―Тарихи анбиѐ ва ҳукамо‖ ҳамда ―Тарихи мулки ажам‖ номлари билан машҳур бу икки 

асарни шоир ўзи ―Зубдатут таворих‖ (―Тарихлар қаймоғи‖) деб номлайди. Манбаларга 

кўра, Алишер Навоийнинг тарихий мавзудаги асарлари туркум сифатида якунига 

етмаган. XV аср тарихшунослиги анъаналарига кўра, тарихнавислик қуйидаги тўрт 

унсурни ўзида жамлаши шарт ҳисобланган: 

- пайғамбарлар тарихи; 

- тўрт ажам сулолалари тарихи; 

- ислом даври тарихи; 

- замон ҳукмдор тарихи. 

Шу асосга кўра, адабиѐтшунос А.Қаюмов мазкур икки асарни умумий тарих 

китобининг бўлаклари деб атайди [Бу ҳақда қаранг: Қаюмов А. Дилкушо такрорлар 

ва руҳафзо ашъорлар. – Тошкент: MUMTOZ SO‘Z, 2011]. Яъни, Алишер Навоий 

тарихий мавзуни давом эттириб, Муҳаммад алайҳиссалом ҳамда ҳукмдор дўсти 

Ҳусайн Бойқарога бағишлаб асар ѐзишни ният қилган.  

Алишер Навоийнинг 1485-1488 йилларда ѐзилган ―Тарихи анбиѐ ва ҳукамо‖ 

асари шу давр маҳсули сифатида ислом манбалари, хусусан, Қуръони каримга 

асосланади. Асарни мавзу жиҳатидан икки қисмга бўлиш мумкин. Биринчи қисмда 

Навоий Одам алайҳиссаломдан Муҳаммад саллаллоҳу алайҳи васалламгача бўлган 

пайғамбарлар қиссаларини келтиради. ―Қисасул анбиѐ‖ анъаналарига таяниб ѐзилган 

асар туркийдаги бошқа пайғамбарлар қиссаларидан нисбатан тўлиқлиги билан 

ажралиб туради. Ўрганишларимизга кўра, Носириддин Рабғузийнинг ―Қисаси 

Рабғузий‖ асарида 29 нафар, ―Тарихи анбиѐ ва ҳукамо‖да эса 50 нафар пайғамбар 

номлари ва тарихларини баѐн қилинади. 

Рабғузий асарида 84 фоиз қуръоний пайғамбарлар жамланган бўлса, Алишер 

Навоийнинг Муҳаммад алайҳиссаломдан ташқари барча қуръоний пайғамбарлар 

тарихи қаламга олади. Сўнгги ҳақ пайғамбари асарга киритилмаганига сабаб, Навоий 

бу ҳақда алоҳида асар ѐзишни ният қилган. 

―Тарихи анбиѐ ва ҳукамо‖ асарида Қуръони каримда номи келмаган яна 25 нафар 

илоҳий шахслар бўлиб, Навоий уларни ҳам пайғамбарлар сирасига киритади. Булар: 

Ёфас бинни Нух, Сом бинни Нух, Ҳом бинни Нух, Ювшаъ бинни Нун, Колут бинни 

Юфно, Ҳизқил (Абулаъжуз), Жиржис, Луқмони ҳаким, Юнус бинни Мато, Омус Мусо, 

Маъ, ,Фанжар Мусо, Момал-қавси, Жавфар, Санъо Куси, Урѐ, Фавойил, Ҳикой, 

Зижурмо, Мадоҳи, Шуъѐ пайғамбар, Узайр ва Жиржис.  

Алишер Навоий пайғамбарларни икки гуруҳга ажратади: мурсалин ва набийлар. 

Набий - фақат ваҳий олган пайғамбарлар бўлиб, уларга китоб нозил қилинмаган. 

Мурсалин – Аллоҳ китоб ва саҳифа нозил қилган пайғамбарлар. Асарда Шис, Нуҳ, 

Ёфас, Сом, Ҳом, Исмоил, Исҳоқ, Яъқуб каби 14 мурсалин пайғамбарлар номи 

келтирилади. Алишер Навоий Хизр алайҳиссаломни ҳам мурсалинлар қаторига 

киритган. Шунингдек, асарда Луқмони ҳаким, Зулқарнайн каби Аллоҳдан ваҳий 

олгани ихтилофли бўлган тарихий зотлар ҳам пайғамбарлар қаторида берилади. 

  


